6. UCING RUSDI

“Emang! Geus ningali ucing kuring?”

“Acan,” jawab pamanna

“Geura urang calukan: “Meng, meng, cing,cing, cing, “Misnem, kamana si Pincang?”

“Naha, ‘Jang, alus teuing ngaran ucing teh, bet si Pincang?”

“ Da eta sukuna pincang, emang! Bareto katinggang suluh. Mana ayeuna ucingna, Misnem?”

“Eta sugan, nu brag-brig-brug di para.”

Cuit, cuit, cuit; cit, cit, cit...........

“Euleuh keur newak beurit meureun!”

Tuh geuning, da enya! Beuritna ku si Pincang dibawa ka Rusdi.

“Tuh ‘mang, si Pincang mah, ari meunang beurit teh sok ditembongkeun ka kuring! Pangabisana si Pincang rea pisan: naek, luncat, disada, jeung ngojay.”

“Wah, moal enya aya ucing bisa ngojay!”

“Ih! Bisaeun, ‘mang geura tingalikeun.”

Si Pincang di depakeun ku Rusdi, bari diasoy-asoy, kawas nu ngojay, buntut na ditarik.

“Tuh, ‘mang, ngojay ari kitu teh!”

“Edas! Enya bae,” cek paman Rusdi.

Ucingna rada keuheul ka Rusdi, pek malikan, ngoet kana beungeutna, tuluy lumpat ka leuit. Rusdi ambekeun pisan ka si Pincang.

“Tuh ucingna asup ka leuit, ‘Di!” omong pamanna.

“Da unggal poe oge sok di leuit bae, nungguan pare, bisi ku beurit. Lamun parena beak, ti mana kuring nya dahar, atuh moal lintuh,” cek Rusdi.

“Hih! Sia mah ngan barang hakan bae kabeuki teh. Kumaha ‘mun beuteung si kembung teuing, tuluy ngapung kawas balon?”

7. CILAKA DUANANA

Rusdi ngomong ka adina: “Misnem ! urang ngangon domba hayu, geus beurang!”

Eta dua budak lalumpatan, paheula-heula ka kandang domba. Rusdi nu pangheulana, tuluy mukakeun pantona.

Si Jalu ditalian, tuluy ditungtun kaluar. Geus diluar, henteu buru-buru diangon ku Rusdi, tapi dibawa ulin heula. Ditumpakan, didepakeun jeung dioconan.

Ari ku Misnem ditarik ceulina, dibetot buntutna jeung dibabukan.

Domba ngambek, tuluy nangtung, gepuk neunggar beuteung Rusdi. Hadenan bae teu tarik neunggarna. Rusdi ngan ukur labuh jeung ceurik wawaw-wiwiw meueusan.

Cek Misnem: “Ulah ceurik ‘Udi! adatna lalaki mah; jeung bongan sia ongkoh, naha atuh si Jalu diheureuyan?”

Dombana lumpat ka saung lisung. Tuluy diarudag.

“Keun bae, Rusdi, entong diudag, da tuluy ka kebon geuning! Urang nutu bae ayeuna mah, keur parab hayam,” cek Misnem.

“Wah ! moal enya sia bisa nutu, apan beurat haluna!”

“Piraku teu bisa nutu mah, apan aing teh awewe, geura tenjokeun!”

Si Misnem tuluy nyokot halu leutik.

Gedug! Gedug! Gedug! Si Misnem nutu.

“Edas! Enya bae sia geus bisa nutu.”

Si Misnem atoheun naker dipuji teh, nyekelna halu lalawora, bari luak-lieuk.

Haluna kalesotan, gedak ninggang tarangna pisan. Si Misnem ceurik aluk-alukan.

Rusdi gegeroan: “Tulung ! tulung ! tulung ! si Misnem paeh, katinggang halu!”

Kolotna karageteun, lalumpatan nyampeurkeun. Si Misnem ngajongkeng, tarangna bancunur.

Ku indungna dipangku ka imah, tuluy diubaran ku beas jeung cikur.

“Wah, si Misnem, kitu-kitu bae ceurik; geuning aing tadi ditubruk domba teu ceurik.” cek Rusdi.

“Na’ iraha sia ditubruk domba?” cek pamanna.

“Kapan tadi, ‘mang ! basa keur diangon.”

“Adatna ari barudak balangor mah sok cilaka,” tembal pamanna.

8. TUKANG GAMBAR

Sabada isa indung bapa Rusdi jeung pamanna ngawarangkong di tengah imah. Ari nu dicaritakeun taya lian, ngan kabangoran Rusdi jeung Misnem.

Eta dua budak ngan hahah-heheh bae seuseurian. Si Rusdi gagambaran ku apu dina panto.

Ari si Misnem milang duduitan siki asem tukangeun indungna.

Kira-kira pukul salapan barudak teh lalumpatan ka enggon, tuluy harees.

Gagambaran Rusdi dina panto katenjo ku pamanna.

“Aeh-aeh si Rusdi teh kutan bisa ngagambar! Naha sok lalajo wayang? Geuning itu geus bisa ngagambar wayang !”

Tembal bapa Rusdi: “Kapan kamari ku akang tas di bawa ti nu kariaan, ari dinya nanggap wayang.”

“Paingan atuh ari kitu mah,” cek pamanna Rusdi. “Rasa kuring ieu budak pipintereun, da topekna geus tembong. Geura sakolakeun bae atuh, kang !”

“Her, kapan enggeus dibawa ka sakola desa, tapi saur Guru,  acan cukup umurna, kudu engke taun hareup,” tembal ‘Pa Rusdi.

Neng, neng, neng, neng, neng, neng, neng, neng, neng, neng, neng !

“Euleuh ! geuning geus peuting; hayu urang marondok, bisi isuk kabeurangan ka sawah.”

Indung Rusdi tuluy merenkeun urutna ngaropi. Sanggeus kitu, tuluy dug sarare, talibra pisan.

Harita di imah jempling tiiseun, kawas gaang katincak bae. Nu kadenge sora beurit tingcaruit, tingkurutak, nareangan kahakanan.

